


 

 



 
 
 

 
A Asociación rexerase polos devanditos Estatutos, pola Lei Orgánica 1/2002, do 

22 de marzo, reguladora do dereito de asociación, e pola demais lexislación existente 
en materia de asociacións que lle sexa aplicable. 

De igual maneira someterase aos principios democráticos contidos no marco da 
Constitución e no resto do ordenamento xurídico. 
 

 
O contexto territorial de acción para o exercicio e cumprimento dos fins da 

Asociación é a Comunidade Autónoma de Galicia, independentemente de que as súas 
actividades poidan realizarse no ámbito local –Portonovo–, municipal –Sanxenxo–, 
provincial –Pontevedra– ou autonómico e da posibilidade de integración e 
colaboración con institucións de natureza semellante ou fins comúns. 

 

 
O domicilio social da Asociación radica na localidade de Portonovo (Sanxenxo), 

rúa Rafael Picó, 58, 36970 (Pontevedra). 
 

 
A Asociación constitúese por tempo indefinido e só se disolverá, conforme a 

estes Estatutos, pola vontade das persoas asociadas expresada en Asemblea Xeral ou 
polas causas previstas na lexislación vixente. 

 

 
Fins da asociación: 
 

 - A Asociación de Amigos da Dorna de Portonovo é unha entidade preocupada por 
promover e organizar actividades de interese colectivo nos campos da cultura e o 
patrimonio, o deporte, a xuventude e o ecoloxismo. 

- Apoiar a recuperación, conservación e difusión do patrimonio cultural (histórico, 
artístico, etnográfico, lingüístico, etc.) e natural no ámbito territorial do concello de 
Sanxenxo. 

- Tentar ser unha tribuna pública, plural e independente, que sirva para a creación e 
dinamización cultural, prestando especial atención ao estudo e recuperación do 

patrimonio e costumes mariñeiros –e de xeito destacado as embarcacións tradicionais 
galegas–, potenciando o seu uso social. 

- Promover entre a sociedade en xeral e na xuventude en particular o coñecemento da 
cultura marítimo-pesqueira tradicional e incentivar o desfrute da mesma. 

- Fomentar os deportes náuticos –en especial a navegación tradicional a vela– e incitar 
a través dos mesmos a manter uns hábitos de vida saudables. 

- Promocionar o ecoloxismo, o respecto polo medio ambiente e a posta en valor do 
patrimonio natural, especialmente o mariño e costeiro. 

- Defender a captura e comercialización sostible e o consumo responsable dos recursos 
pesqueiros e marisqueiros da ría de Pontevedra, co fin de garantir a súa conservación e 
produtividade futura. 

- Procurar a igualdade entre xéneros e loitar contra calquera tipo de discriminación 
social (racial, sexual, ideolóxica, económica, física, etcétera). 

- Incentivar a participación xuvenil nas iniciativas de acción social e prestar os servizos 
á xuventude que sexan necesarios para lograr tal fin. 

- Colaborar con entidades, públicas e privadas, afíns ou que promovan valores 
similares, para o desenrolo de actividades de interese común, sempre con 
independencia e respecto mutuo entre os diversos organismos. 

- Desenvolver actividades de todo tipo encamiñadas a cubrir as necesidades das 
persoas asociadas, así como dirixidas a acadar os recursos económicos precisos para 
cumprir cos seus fins fundacionais. 
 

 
Para o cumprimento destes fins poderán realizarse as seguintes actividades: 

 
- A organización de actividades culturais, deportivas, educativas, lúdicas, populares, 
etcétera. 

- A celebración de xuntanzas, cursos, seminarios, conferencias, exposicións e todo tipo 
de actos análogos. 

- A elaboración e edición de materiais formativos, revistas, folletos ou calquera outro 
tipo de publicación –en soporte físico, dixital ou audiovisual– que contribúa á difusión 
dos ideais da Asociación. 

- A creación de puntos de exposición de carácter permanente, como museos, aulas de 
interpretación ou mariñas de embarcacións. 

- O fomento das relacións de colaboración con institucións públicas, empresas privadas 
e organizacións non lucrativas que permiten un mellor cumprimento dos fins 
fundacionais. 

- O deseño e execución de calquera outra acción ou actividade que a Xunta Directiva 
considere axeitada para o cumprimento dos fins da Asociación e para acadar a 
participación das persoas asociadas. 

Os beneficios que se obteñan, sexa cal sexa a súa orixe, destinaranse 

exclusivamente ao cumprimento dos fins da Asociación e baixo ningún concepto 
poderán ser repartidos entre as persoas socias ou calquera outra, física ou xurídica. 

 
 

 

 
 

 
Poderán ser socias da Asociación tódalas persoas físicas ou xurídicas, con plena 

capacidade para obrar, que así o soliciten. 
 

 
Os acordos de admisión serán tomados pola Xunta Directiva, unha vez recibida 

a petición por escrito da persoa que desexa ser admitida. 

E no caso de menores de idade ou persoas que actúen a través dun 
representante, a solicitude deberá vir autorizada pola persoa proxenitora, titora ou 
representante. 

 

 
A inscrición como persoa asociada supón a aceptación dos presentes Estatutos. 

 

 
O número de persoas asociadas é ilimitado. 
 

 
No seo da asociación poden convivir as seguintes clases de persoas asociadas: 
 

- Fundadoras,  que o son aquelas persoas que asinaron a Acta Fundacional. 

- Orixinais, que son aquelas persoas que adquiriron a condición de asociadas durante o 
primeiro ano de vida –nas orixes– da Asociación. 

- Protectoras, que son aquelas persoas físicas ou xurídicas que pola súa especial 
aportación económica ou material sexan merecedoras de dita distinción, sen que a 
mesma supoña ningún dereito ulterior. 

- Honoríficas, que son aquelas persoas físicas ou xurídicas que pola súa contribución 
dalgún xeito especialmente notable para o desenvolvemento da Asociación sexan 
merecedoras de dita distinción, sen que a mesma supoña ningún dereito ulterior. 

- Xerais, que son aquelas persoas físicas ou xurídicas que sexan admitidas como socias 
pola Xunta Directiva. 

- Xuvenís, que son aquelas persoas menores de idade, as cales estarán exentas do pago 
da cota anual –aínda que poderán facelo de maneira voluntaria– e que pasarán a ser 
socias xerais ao cumprir a maioría de idade –pasando a satisfacer as obrigas que lles 
correspondan–. 

- Eventuais, que son aquelas persoas que adquiren a condición de socia para participar 
puntualmente nalgún evento ou actividade cunha duración predeterminada –dun ou 
varios días– e que non queren ou non poden comprometerse a longo prazo coas 
obrigas das persoas asociadas. 
 

 
O nomeamento das persoas socias protectoras e honoríficas farase a proposta 

da Xunta Directiva ou por iniciativa individual dalgunha asociada e deberá ser 
comunicada e ratificada pola Asemblea Xeral. 

 

 
Son dereitos das persoas asociadas: 

 
- Recibir un carné acreditativo da condición de socia –incluíndo o número que lle 
corresponda– e unha copia dos Estatutos e do Regulamento de Réxime Interno. 

- Ser informadas sobre a composición da Xunta Directiva. 

- Ter coñecemento das contas –ingresos e gastos– anuais da Asociación. 

- Recibir información sobre as actividades e os acordos adoptados pola Xunta Directiva. 

- Tomar parte en calquera actividade ou acto social que a Asociación organice. 

- Desfrutar dos bens da Asociación, na forma que estipulen os órganos de goberno. 

- Participar de maneira activa nas diversas comisións ou seccións da Asociación. 

- Propor actividades e participar na súa organización. 

- Asistir á Asemblea Xeral con voz e voto –ou a delegar o mesmo–. 

- Elixir e ser elixidos para ocupar cargos na Xunta Directiva. 

- Ter audiencia ante a Xunta Directiva e comunicar ideas e suxestións á mesma. 

- Solicitar, mediante petición razonada, o acceso á documentación interna da 
asociación. 

- Solicitar a constitución da Xunta de Conflitos, segundo o procedemento que estableza 
o Regulamento de Réxime Interno, e poder apelar en última instancia ante a Asemblea 
Xeral –cunha intervención previa á toma da decisión por parte da Asemblea–. 

Son obrigas das persoas asociadas: 

 
- Respectar os Estatutos, o Regulamento de Réxime Interno e os acordos e decisións 
tomadas nas Asembleas Xerais e pola Xunta Directiva. 

- Satisfacer as cotas ordinarias e extraordinarias establecidas pola Asemblea Xeral. 

- Asistir ás Asembleas Xerais. 

- Desempeñar os cargos para os que sexan elixidas ou lles toque por sorteo –como 
integrar a Xunta de Conflitos ou a Comisión Xestora–. 

- Manter unha boa e cívica conduta individual e colectiva. 

- Respectar o carácter apartidista da Asociación e non facer un uso político da mesma. 

- Todas aquelas outras que sexan recollidas na lexislación vixente. 
 

 
A condición de persoa asociada pérdese por causa de: 

 
- Por vontade propia, comunicada por escrito á Xunta Directiva, e previo abonamento 
de tódalas cotas que se teñan pendentes. 

- Por falta de pagamento de dúas cotas anuais consecutivas. 

- Por incumprimento das súas obrigas ou a realización de accións que prexudiquen 
gravemente os intereses da Asociación, a través dun expediente disciplinario. 

- Por falecemento –ou incapacidade– da persoa física ou disolución da persoa xurídica. 

- Por calquera outra recollida na lexislación vixente –como recibir unha sentenza 
xudicial firme que poida prexudicar os intereses da Asociación–. 
 

 
As persoas que perdan a súa condición de asociadas por vontade propia ou por 

falta de pagamento de cotas poderán solicitar a súa reincorporación en calquera 
momento, co único requisito de saldar as débedas pendentes –en caso de habelas–. 

Non sucederá así coas persoas que perdan a súa condición de asociadas por 
calquera das demais causas, as cales estarán impedidas de reincorporarse. 

 

 
A Xunta Directiva poderá acordar a expulsión de calquera persoa asociada que 

presente comportamentos indignos ou que atente contra os intereses da Asociación, 
respectando o dereito da interesada a ser escoitada –a través de alegacións por 
escrito–. En todo caso, o acordo de expulsión deberá ser ratificado pola Asemblea 
Xeral e contra dita resolución poderase recorrer ante da xurisdición ordinaria. 

PÁXINA  5 



 
A separación temporal dunha persoa asociada pódese producir: 

 
- A petición da persoa asociada por escrito. 

- Polo acordo da Xunta Directiva, ben por motivos de ter aberto un expediente 
sancionador ou ben porque concorran causas xustificadas que así o aconsellen, tales 
como a falta de pagamento dunha cota anual ou a existencia de comportamentos que 
afecten á boa marcha dalgún dos fins da Asociación. 
 

 
A Asociación terá na súa Secretaría un exemplar dos presentes Estatutos a 

disposición de tódalas persoas asociadas. 
  
 

 

 
 

 

 
A dirección, a administración e a representación da Asociación serán exercidas 

polos seguintes órganos: 
 

- A Asemblea Xeral, como máximo órgano colexiado para asumir o goberno da 
Asociación. 

- A Xunta Directiva, como órgano colexiado en quen a Asemblea Xeral delega o 
goberno permanente da Asociación. 

- A Presidencia, a Vicepresidencia, a Secretaría, a Tesourería e as Vogalías, como 
órganos unipersoais e con funcións de goberno e de representación específicas, 
determinadas polos Estatutos. 
 
 

 

 
A Asemblea Xeral é o órgano de expresión da vontade da Asociación. Estará 

integrada por tódalas persoas asociadas e tomará os seus acordos polo principio 
maioritario ou de democracia interna. 

A Asemblea Xeral reunirase con carácter ordinario como mínimo unha vez ao 

ano, e con carácter extraordinario cantas veces o acorde a Xunta Directiva, o considere 
a Presidencia ou o soliciten o 10% (polo menos) das persoas asociadas. 

Neste último caso realizarase por medio de escrito dirixido á Presidencia, 
avalado coas sinaturas das persoas solicitantes, no que se expoña o motivo da 
convocatoria e a orde do día. 
 

 
Tanto a Asemblea Xeral Ordinaria como a Extraordinaria serán convocadas con, 

polo menos, quince días de antelación pola Presidencia –tralo acordo da Xunta 
Directiva– e comunicadas pola Secretaría. 

A notificación farase no local social para as Asembleas Xerais Ordinarias e a 
través dunha circular dirixida ao domicilio das persoas asociadas para as Asembleas 
Xerais Extraordinarias, indicando en ambos casos o lugar de celebración, a data, a hora 
e a orde dos asuntos a tratar na mesma. 

Como alternativa ás circulares dirixidas ao domicilio será posible a notificación 
por e-mail, sempre que este teña sido facilitado pola persoa asociada. 

 

 
A Presidencia e a Secretaría da Asemblea serán as mesmas que as da Directiva. 

E a Presidencia –ou quen a substitúa– gozará de voto de calidade en caso de empate. 
 

 
A Asemblea Xeral quedará validamente constituída en primeira convocatoria 

cando concorran a ela, presentes ou representadas por escrito, a maioría absoluta das 
persoas asociadas con dereito a voto, e en segunda convocatoria, pasado o prazo 
estipulado, calquera que sexa o número de socias concorrentes. E en todo caso, coa 
presenza da Presidencia –ou Vicepresidencia– e a Secretaría –ou quen a substitúa–. 

 

 
As sesións abriranse cando así o determine a Presidencia. E seguidamente a 

Secretaría procederá a tramitar a aprobación da acta da Asemblea anterior e a ler a 
orde do día da actual. 

A continuación, cada punto será informado pola persoa membro da Xunta 
Directiva á cal lle corresponda, procedéndose á aprobación nos termos recollidos 
nestes Estatutos, segundo o caso. 

E unha vez rematados todos os asuntos da orde do día abrirase unha quenda de 
rogos e preguntas, concluída a cal a Presidencia levantará a sesión. 

As persoas asociadas poderán outorgar a súa representación, aos efectos de 

asistir ás Asembleas, en calquera outra socia –coa limitación dun voto delegado por 
cada persoa asistente–. Tal representación outorgarase por escrito e deberá obrar en 
poder da Secretaría da Asemblea polo menos media hora antes de celebrarse a sesión. 

 

 
Son competencia da Asemblea Xeral Ordinaria: 

 
- A aprobación dos Estatutos e do Regulamento de Réxime Interno. 

- A aprobación da acta da Asemblea anterior. 

- O exame e aprobación da memoria anual de actividades realizadas e do balance de 
contas do exercicio pechado. 

- O exame e aprobación do programa de actividades e do orzamento de ingresos e 
gastos previsto pola Xunta Directiva para o ano entrante. 

- Velar pola xestión da Xunta Directiva. 

- A aprobación das cotas ordinarias e extraordinarias. 

- A declaración de persoas asociadas como socias Protectoras e Honoríficas. 

- Ratificar a expulsión de persoas asociadas a proposta da Xunta Directiva. 
 

Para a aprobación das decisións da Asemblea Xeral Ordinaria bastará co voto 
afirmativo da maioría simple das persoas asistentes ou representadas. E serán de 
obrigado cumprimento para todas as persoas asociadas, incluso as non asistentes. 
 

 
Son competencia da Asemblea Xeral Extraordinaria: 

 
- A modificación dos Estatutos e do Regulamento de Réxime Interno. 

- A elección e cesión das persoas integrantes da Xunta Directiva. 

- A destitución dalgún membro da Xunta Directiva, previo informe da mesma e da 
Xunta de Conflitos, non dando isto causa de baixa como persoa asociada. 

- A votación dunha moción de censura á Xunta Directiva, sempre e cando a solicitude 
veña asinada por un número de persoas asociadas superior ao 25% do total. 

- Aprobar a federación con outras asociacións ou entidades afíns. 

- Autorizar á Xunta Directiva a solicitar a declaración de utilidade pública. 

- Autorizar á Xunta Directiva o gravame ou alleamento de bens sociais. 

- Autorizar á Xunta Directiva para concertar préstamos bancarios ou créditos. 

- Autorizar á Xunta Directiva a emitir títulos de débeda entre as persoas asociadas. 

- Aprobar a disposición e cesión dos bens da Asociación. 

- Acordar a disolución da Asociación e designar as persoas encargadas da liquidación. 

- As que sendo competencia da Asemblea Xeral Ordinaria non poidan esperar a súa 
convocatoria por razóns de urxencia ou necesidade, sempre que isto non supoña un 
grave prexuízo para a Asociación. 

- Exercer cantas funcións non estean expresamente conferidas á Asemblea Xeral 
Ordinaria nin á Xunta Directiva. 
 

Tódalas decisións da Asemblea Xeral Extraordinaria, a excepción da elección e 
cesión das persoas integrantes da Xunta Directiva, terán que ser aprobadas polo voto 
afirmativo de, como mínimo, dous terzos das persoas asistentes ou representadas. E 
serán de obrigado cumprimento para todas as persoas asociadas, incluídas as non 
asistentes. 

 

 
A Secretaría levantará acta das sesións da Asemblea Xeral, recollendo nela as 

incidencias e os acordos da mesma. Dita acta deberá contar co visto bo do Presidente, 
para ser lida na seguinte sesión celebrada pola Asemblea Xeral Ordinaria e aprobada 
por maioría simple. 

 

 
 

Os acordos que vaian en contra destes Estatutos ou infrinxan os fins da 
Asociación poderán ser recorridos en reposición diante da Asemblea Xeral. A partir da 
resolución do recurso de reposición quedará aberta a vía para recorrer diante da 
xurisdición ordinaria. 

 
 

 

 
A Xunta Directiva estará formada por entre catro e dez persoas: a Presidencia, 

unha Vicepresidencia, unha Secretaría, unha Tesourería e ata seis Vogalías. 
 

 
Os cargos que compoñen a Xunta Directiva serán desempeñados de forma 

gratuíta. É dicir, as persoas elixidas para estes cargos deberán carecer de interese 
económico nos resultados da actividade levada a cabo pola Asociación. Sen prexuízo 
do dereito de ser reembolsados os gastos debidamente xustificados en que poidan 
incorrer polas súas actuacións relacionadas coa Asociación. 

A Asemblea Xeral Extraordinaria será a competente de elixir 

democraticamente, en réxime de listas abertas, aos membros da Xunta Directiva, 
correspondendo os cargos da Presidencia e a Vicepresidencia –por esta orde– ás dúas 
persoas que obtiveran o maior número de votos. Mentres que o cargo da Secretaría e 
o da Tesourería serán seleccionados pola Xunta Directiva entre os candidatos 
restantes. E actuando os demais membros –ata un máximo de seis– como Vogalías. 
 

 
O mandato da Xunta Directiva será de dous anos, a contar dende a data da súa 

elección na Asemblea Xeral e podendo ser obxecto de reelección, por períodos de 
dous anos, de maneira indefinida. 

 

 
Os membros da Xunta Directiva poderán cesar por falecemento –ou 

incapacidade–, por renuncia voluntaria comunicada por escrito aos seus compañeiros, 
por destitución debida a unha infracción ou ao incumprimento das obrigas que tiveran 
encomendadas ou por unha moción de censura –ambas aprobadas en Asemblea Xeral 
Extraordinaria– e por expiración do mandato. 

As vacantes que se puideran producir durante o mandato serán cubertas polos 
propios membros da Xunta Directiva no caso dos cargos da Presidencia, da 
Vicepresidencia, da Tesourería e da Secretaría. Mentres que as Vogalías vacantes 
poderán ser ocupadas polas persoas asociadas que tivesen sido candidatas na 
Asemblea Xeral pero non resultasen electas –por non acadar unha das dez primeiras 
posicións–. Alternativamente existe a posibilidade de convocar un novo proceso 
electoral de estimarse oportuno. 

E no caso de cese por expiración do mandato, os membros da Xunta Directiva 
continuarán nos seus cargos ata o momento no que se produza a aceptación por parte 
da persoa que o substitúa. 
 

 
A Xunta Directiva reunirase con carácter ordinario unha vez ao mes, sendo 

convocada pola Presidencia, ben sexa a iniciativa propia ou por petición de polo menos 
un terzo dos seus compoñentes. 
 

 
As reunións da Xunta Directiva serán dirixidas pola Presidencia ou, na súa 

ausencia, pola Vicepresidencia. 

Para que as reunións sexan válidas deberán concorrer a Presidencia –ou a 
Vicepresidencia–, a Secretaría –ou quen a substitúa– e un número de membros que 
permita acadar a metade –ou máis– da Xunta Directiva. 

E para que os acordos tomados sexan lexítimos deberán estar avalados polo 
voto favorable da maioría simple dos membros asistentes. E no caso de empate a 
Presidencia –ou quen a substitúa– gozará de voto de calidade. 

 

 
A Secretaría levantará acta das sesións das reunións, para a súa posterior 

transcrición no Libro de Actas, co visto e prace da Presidencia. 

O libro de actas deberá estar a disposición de calquera persoa asociada que 
desexe consultalo. E de maneira regular a Xunta Directiva, ben sexa a través da 
Presidencia, a Vicepresidencia ou a Secretaría, terá que proporcionar aos socios 
información puntual dos temas tratados. 
 

 
Son facultades da Xunta Directiva: 
 

- Programar e dirixir as actividades propias da Asociación e levar a xestión 
administrativa e económica da mesma. 

- Interpretar os Estatutos e o Regulamento de Réxime Interno e velar polo seu 
cumprimento. 

- Ditar normas de funcionamento e organización non contempladas nos Estatutos e no 
Regulamento de Réxime Interno. 

- Convocar as Asembleas Xerais e executar os acordos nela acadados. 

- Presentar e someter a aprobación da Asemblea Xeral a memoria de actividades 
realizadas no exercicio pechado, así como o programa das previstas para o ano 
entrante. 

- Presentar e someter a aprobación da Asemblea Xeral o balance de contas do 
exercicio pechado, así como o orzamento de ingresos e gastos previstos para o ano 
entrante. 

- Solicitar subvencións de entidades públicas ou privadas e procurar tódalas vías de 
financiamento posibles para cubrir as necesidades económicas da Asociación. 

- Propor as cotas ordinarias e extraordinarias e trasladar a súa aprobación á Asemblea 
Xeral, ademais de xestionar o cobro das mesmas. 

- Resolver sobre a admisión de novas persoas asociadas e rexistrar as baixas 
producidas. 

- Instruír os procedementos disciplinarios contra calquera persoa asociada que 
presente comportamentos indignos ou que atente contra os intereses da Asociación. 

- Establecer e coordinar as comisións de traballo ou seccións que se estimen oportunas 
para garantir o bo funcionamento da Asociación, co fin de delegar nelas 
responsabilidades concretas. 

- Nomear delegados para asumir a realización de determinadas xestións ou accións 
que favorezan o desenrolo da Asociación. 

- Asumir todas aquelas accións que lle sexan transferidas pola Asemblea Xeral. 
 
 

 

 
A Presidencia terá as seguintes atribucións: 

 
- Ostentar a dirección da Asociación velando polo cumprimento dos seus fins e dos 
acordos tomados pola Xunta Directiva e a Asemblea Xeral. 

- Representar legalmente á Asociación ante toda clase de organismos, sexan estes 
públicos ou privados. 

- Convocar, presidir e levar as sesións da Xunta Directiva e da Asemblea Xeral, así como 
dirixir as deliberacións que nelas se produzan, decidindo con voto de calidade en caso 
de empate. 

- Ordenar pagamentos e autorizar coa súa firma –xunto coa da Secretaría ou membro 
da Xunta Directiva que corresponda– os documentos, actas, certificados ou 
comunicacións. 

- Adoptar calquera medida urxente que resulte necesaria ou conveniente para a boa 
marcha da Asociación, sen prexuízo de dar conta á Xunta Directiva. 
 

 
A Vicepresidencia asumirá as funcións que nela delegue a Presidencia, 

substituíndoa en caso de vacante, ausencia ou enfermidade. 
 

 
A Secretaría terá as seguintes atribucións: 
 

- Ostentar a dirección da xestión administrativa da Asociación. 

- Tramitar as solicitudes de ingreso de novas persoas socias. 

- Rexistrar as solicitudes de baixa como persoa asociada. 

- Custodiar e levar o Libro de Actas, o Libro de Rexistro de Socias, o arquivo 
documental e o selo da Asociación. 

- Notificar as convocatorias e levantar as actas das reunións da Xunta Directiva e da 
Asemblea Xeral, ademais de expedir certificacións co visto e prace da Presidencia. 

- Comunicar a designación da Xunta Directiva ante a Asemblea Xeral e os organismos 
que correspondan. 
 

 
A Tesourería terá as seguintes atribucións: 

 
- Ostentar a dirección da xestión contable da Asociación, levando o control dos ingresos 
e gastos e participando en tódalas operacións de orde económica. 

- Recadar e custodiar os fondos económicos da Asociación. 

- Dar cumprimento ás ordes de pago que expida a Presidencia. 

- Custodiar e levar o Libro de Contabilidade e o Inventario de Bens, así como tódolos 
documentos económicos necesarios para elaborar os orzamentos e balances de 
contas. 

- Elaborar os orzamentos, as contas e os balances anuais para a súa presentación ante 
a Xunta Directiva e a Asemblea Xeral. 
 

 
As Vogalías realizarán programas e propostas e desempeñarán os traballos que 

lles sexan encomendados pola Xunta Directiva. 
 
 

 

 
 

 
A Asociación é unha entidade sen ánimo de lucro. Por tanto, todas as rendas, os 

ingresos ou os posibles beneficios económicos obtidos como consecuencia das súas 
actividades, incluída a prestación de servizos, deberán destinarse exclusivamente ao 
cumprimento dos seus fins. E en ningún caso poderán ser distribuídos entre as persoas 
asociadas ou calquera outra, física ou xurídica. 
 

 
Os recursos económicos previstos para o desenvolvemento dos fins e 

actividades da Asociación serán os seguintes: 

- As cotas ordinarias pagadas polas persoas asociadas, que en ningún caso serán 
reintegrables. 

- As cotas extraordinarias que propoña a Xunta Directiva e sexan aprobadas pola 
Asemblea Xeral, que tampouco serán reintegrables. 

- As subvencións ou doazóns que poidan conceder os organismos públicos, entidades 
privadas ou particulares. 

- Os ingresos que se poidan recibir polo desenvolvemento de actividades económicas, 
como a prestación de servizos. 

- Calquera outro ingreso admitido pola normativa vixente para as actividades de 
carácter non lucrativo. 

- O patrimonio da Asociación, constituído por toda clase de bens, propiedades, títulos 
e dereitos que no seu día poida ter ou adquirir. 
 

 
O exercicio económico, así como o orzamento da Asociación, terá unha 

periodicidade anual e terá que ser aprobado pola Asemblea Xeral ao inicio de cada 
ano. 

Asemade, a liquidación do orzamento –é dicir, o balance de contas do exercicio 
pechado– terá que ser presentada na Asemblea Xeral inmediatamente posterior ao 
remate do exercicio. 

E a memoria das contas deberá estar a disposición das persoas socias cunha 
antelación non inferior a sete días en relación á celebración da Asemblea, para que 
poida ser analizada e aprobada –ou censurada– con garantías. 
 

 
Para a disposición de fondos, as entidades bancarias onde a Asociación teña 

depositados os mesmos deberán ter recoñecidas as sinaturas das persoas que ocupen 
os cargos da Presidencia e da Tesourería, para o acceso indistinto –e independente– a 
eles. 

 
 

 

 
 

 
O réxime documental da Asociación constará dos seguintes libros –ou rexistros 

equivalentes en formato dixital–: 
 

PÁXINA  14 



- Un Libro de Rexistro de Socias, no cal deberán constar os nomes e apelidos das 
mesmas, o número do seu documento nacional de identidade, algunha información de 
contacto e as datas de alta e baixa –de ser o caso– como persoas asociadas. 

- Un Libro de Actas, onde quedarán rexistradas –baixo a sinatura da Presidencia e da 
Secretaría– as reunións da Xunta Directiva e da Asemblea Xeral, con mención á data de 
celebración, ás persoas asistentes, aos asuntos tratados e aos acordos adoptados. 

- Un Libro de Inventario de Bens, no que se levará o rexistro de tódolos bens materiais 
da Asociación. 

- Un Libro de Contabilidade, que recollerá os ingresos e gastos, xunto coa procedencia 
e destino dos mesmos, así como o patrimonio económico remanente da Asociación. 
 
 

 
 

 
O Regulamento do Réxime Interno desenvolverá aquelas materias non 

desenroladas completamente ou directamente non contempladas nos presentes 
Estatutos, non podendo ir en ningún caso en contra do estipulado neles. 

Con todo, o funcionamento interno da Asociación estará sometido en tódolos 
seus aspectos ao dereito civil. 
 
 

 

 
 

 
Os presentes Estatutos poderán ser modificados a proposta da Xunta Directiva 

ou dun 25% do total das persoas asociadas. 
 

 
Será a Asemblea Xeral Extraordinaria a encargada de aprobar calquera 

modificación, previa convocatoria acompañada do texto coas alteracións propostas, 
abríndose un prazo de catorce días para que a Secretaría poida recibir as propostas e 
emendas que se estimen oportunas. E estas deberán chegar cunha antelación mínima 
de sete días á realización da Asemblea para ser incluídas na documentación da mesma. 

A modificación dos Estatutos terá que ser aprobada pola maioría cualificada de, 
como mínimo, dous terzos das persoas asistentes ou representadas. 

 
 

 

 
 

 
A Asociación disolverase polas seguintes causas: 

 
- Pola vontade das persoas asociadas, acordada por maioría cualificada de dous terzos 
das asistentes ou representadas en Asemblea Xeral Extraordinaria. 

- Por outras causas determinadas legalmente. 

- Por sentencia xudicial. 
 

 
Acordada a disolución, a Asemblea Xeral Extraordinaria designará por sorteo 

entre tódalas persoas asociadas dúas delas, que xunto coa Presidencia e a Tesourería, 
procederán a efectuar a liquidación dos bens –pagando débedas e cobrando activos– e 
determinar o haber líquido resultante. 

O haber líquido resultante, unha vez efectuada a liquidación, doarase a outra 
entidade de carácter non lucrativo, inscrita na mesma Comunidade Autónoma e que 
teña iguais ou similares fins aos desta Asociación. 

E o xustificante de doazón será presentado no rexistro correspondente para 
proceder á inscrición da disolución da Asociación. 

